Владимир Тукмаков тшӧктіс муниципалитетъяслы босьтны ас контроль улӧ тӧв кежлӧ объектъяс дасьтӧмсӧ.

Тайӧ юалӧмыс лои медшӧрӧн дінмуса министръяс кабинетлӧн быдвежонся заседание вылын. Оланін да коммунальнӧй овмӧс объектъяслысь тӧв кежлӧ дасьлунсӧ тырвыйӧджык кутасны видлавны Коми Республикаса Веськӧдлан котырлӧн матысса заседание вылын кӧч тӧлысь 28 лунӧ.

Кыдзи юӧртіс Оланін да коммунальнӧй овмӧслӧн дінму комитетса юрнуӧдысьӧс вежысь Любовь Доронина, шоныд сетан кадколаст заводитчис нин республикаса став каръясын да районъясын. Инженернӧй сетьяс вежлалӧм кузя плансӧ, а сідзжӧ оланін фондсӧ тырвыйӧ дасьтӧма нин унджык районын. Кольччысь муниципалитетъяс пӧвстын — Печора, Воркута, Мылдін, Кулӧмдін, Чилимдін да Сыктывдін районъяс. 

«Тырвыйӧ ломтассӧ вайӧма сэтшӧм районъясӧ, кӧні ва туйясті позьӧ ветлыны торъя кадколастъясӧ. Торйӧн Коми Республикаса Оланін да коммунальнӧй овмӧс комитет видзӧдӧ сы бӧрся, кыдзи могмӧдсьӧны ломтасӧн Воркутаса котельнӧйяс да ТЭЦ», - пасйис Любовь Доронина.

«Тӧд вылӧ босьтӧмӧн, мый тайӧ могыс зэв тӧдчана, талун муниципалитетъясса юрнуӧдысьяскӧд селекторнӧя йитчигӧн тшӧкті профильнӧй ведомствояскӧд ӧтув видзӧдны сы бӧрся, кыдзи уджалӧны коммунальнӧй службаяс да объектъяс. Кӧдзыдъяс дырйи каръясса да районъясса быд юралысь тайӧ уджысь кутас кывкутны», - тшӧктіс Коми Республикалӧн Веськӧдлан котырса Веськӧдлысь. 
